
sþ. 204. Tillaga til þingsályktunar [118. mál]
um endurskoðun löggjafar í þeim tilgangi að stofna eða efla fræða- og listaverka-
miðstöðvar í byggðum landsins.

Flm.: Gísli Guðmundsson, Ágúst Þorvaldsson.

Alþingi ályktar að fela ríkisstjórninni að skipa 5 manna nefnd til að endurskoða
lög nr. 8 12. febr. 1947, um viðhald fornra mannvirkja og byggðasöfn, lög nr. 7 sama
dag, um héraðsskjalasöfn og I. kafla laga nr. 22 26. apríl 1963, um almenningsbóka-
söfn, og gera jafnframt tillögur um samræmda löggjöf í þeim tilgangi að stofna eða
efla fræða- og listaverkamiðstöðvar í byggðum landsins undir umsjá sérfróðra manna,
er búsettir verði, eftir því sem við verður komið, í hlutaðeigandi héraði eða lands-
hluta.

Ráðuneytisstj6rinn í menntamálaráðuneytinu skal eiga sæti í nefndinni og vera
formaður hennar. Að öðru leyti skulu nefndarmenn skipaðir samkvæmt tilnefningu.
Skal einn nefndarmaður tilnefndur úr hverjum landsfjórðungi, en tilnefning fer fram
á fjórðungssambandsfundi eða á fundi, þar sem mættir eru einn eða tveir fulltrúar
frá hverri sýslunefnd og bæjarstjórn í fjórðungnum.

Nefndin skal í starfi sínu hafa samráð við þjóðminjavörð, þjóðskjalavörð, bóka-
fulltrúa ríkisins, forstöðumenn Listasafns ríkisins og Náttúrugripasafnsins svo og
sýslunefndir og bæjarstjórnir, eftir því sem við verður komið.

Greinargerð.

A fjórðungsþingi Norðlendinga sumarið 1962 var gerð ályktun þess efnis, að
koma þyrfti upp eða efla fræðasetur eða fræðamiðstöðvar á nokkrum stöðum í
byggðum landsins. Aðalhvatamaður þessa máls er þáverandi formaður fjórðungs-
sambandsins, Jóhann Skaptason sýslumaður og bæjarfógeti á Húsavík. Flutnings-
menn þessarar tillögu hafa kynnt sér nokkuð athuganir hans og skoðanir í sambandi
við þetta mál, enda er hann viðurkenndur áhugamaður um eflingu þjóðlegrar menn-
ingar og landsbyggðar. Jóhann sýslumaður telur, að stefna beri að því og leggja
á það áherzlu að efla héraðsbókasöfn, héraðsskjalasöfn og byggðasöfn, en starfsem-
ina þurfi að færa yfir á breiðari grundvöll og bæta við náttúrugripasöfnum og lista-
söfnum, sem þá væntanlega yrðu einkum miðuð við hlutaðeigandi hérað eða lands-
hluta.

Flm. eru þeirrar skoðunar, að Alþingi og ríkisstjórn beri að gefa gaum að þessu
máli. Þeir telja eðlilegt í því sambandi, að fram fari endurskoðun á þeim þáttum
gildandi löggjafar, er þetta mál geta varðað, og að vænlegast sé til árangurs, að
þeir aðilar standi að endurskoðuninni, sem til þess eru nefndir í tillögunni, enda
verði að henni lokinni þær tillögur gerðar, sem endurskoðunin og íhugun málsins
í heild gefur tilefni til.

Það skal tekið fram, að flm. áttu báðir sæti í stjórnskipaðri nefnd, sem meðal
annarra mála fjallaði nokkuð um það efni, sem hér er hreyft, og hvatti stjórnar-
völd til aðgerða í málinu, þótt í öðru formi væri en hér er gert ráð fyrir.

Greinargerð þessari fylgir stutt ritgerð, sem Jóhann Skaptason samdi fyrir
nefndina á sínum tíma um nokkra meginþætti þessa máls.

Flm. telja eðlilegt, að tillaga, sem fyrir þinginu liggur (48. mál) frá Ingvari
Gíslasyni og Ólafi Jóhannessyni og fjallar að nokkru um einn þátt þessa máls, verði
tekin til meðferðar samhliða þessari tillögu.



Fylgiskjal.
Hugleiðingaþáttur um fræðaaðstöðu dreifbýlisins.

í menningarþjóðfélagi er jafnan stefnt að því að veita öllum landslýð sem jafn-
asta aðstöðu til að þroska andlega og líkamlega hæfileika.

í upphafi íslands byggðar voru lífsskilyrði furðu jöfn um land allt. Af opin-
berri hálfu var ekkert gert til röskunar á því. Umboðsmenn konungsvaldsins sátu
úti í sýslum sínum, dreifðir um landið, og báru heimili þeirra oftast vott um sér-
stöðu valdsmann anna og höfðu stundum menningarlegt gildi fyrir umhverfið.

Kirkjan var voldug innlend stofnun (að kalla). Biskupsstólarnir voru tveir,
annar á Suðurlandi, hinn á Norðurlandi, og voru skólar á báðum hiskupssetrunum.

Prestssetrin voru dreifð um allar byggðir, svo sem jafnan síðan, en þau voru
miklu fleiri en nú, og prestafjöldinn þó tiltölulega meiri en nú, því að við sumar
kirkjur voru fleiri en einn prestur.

Sum brauð báru af um tekjur og voru eftirsótt og aðeins veitt afburðamönnum
prestastéttarinnar, próföstum eða öðrum, sem sköruðu fram úr að menntun eða
atgervi.

Kirkjan var eina stofnunin, sem krafðist sérþekkingar af starfsmönnum sínum,
og völdust því í þjónustu hennar efnilegustu, gáfuðustu og framgjörnustu æsku-
menn þjóðarinnar, því að þeir voru öðrum fremur til mennta settir, en kirkjan
sendi þá síðan til starfa víðs vegar um dreifðar byggðir landsins.

Klaustrin voru sérstæð trúar- og fræðasetur innan vébanda kirkjunnar, reist í
öllum landsfjörðungum. Þar gafst fræðimönnum tækifæri til að vinna að hugðar-
efnum sínum. Verður aldrei að fullu vitað, hve mikla þökk þjóðmenning Íslendinga
á þeim að gjalda.

Skólarnir á biskupssetrunum voru eins konar sambland af menntaskóla og
háskóla, þar sem þeir útskrifuðu embættismenn - presta.

Skólagengnir menn þóttu að öðru jöfnu hlutgengari í aðrar stöður þjóðfélags-
ins, sem þó eigi kröfðust sérmenntunar.

Þá voru einnig víðs vegar um landið lærðir menn, sem kenndu allan innlendan
skólalærdóm (heimaskólar) og rétt höfðu til að útskrifa stúdenta. Var því furðu
góð aðstaða til náms úti um allt land. Allt fræðslukerfi landsins var því upphaflega
skipulagt með jafnvægi í byggð landsins fyrir augum, á hinum fornhelga jafnvægis-
grundvelli, sem þjóðskipulagið var reist á.

Röskun á þessum menningaraðstöðuhlutföllum hófst með attöku Jóns biskups
Arasonar og sona hans í Skálholti haustið 1550 og hélt áfram með niðurrifi klaustr-
anna og þar með fylgjandi bókabrennuni og ofsóknum gegn fornum fræðum þjóð-
arinnar, afnámi biskupssetranna og skólanna að Hólum og í Skálholti og síðan með
sameiningu brauða og þar af leiðandi fækkun lærðra manna úti um landið.

Strax eftir niðurlagningu norðlenzka skólans hófst barátta fyrir endurreisn
hans, sem leidd var til sigurs á fyrsta þriðjungi yfirstandandi aldar.

í kjölfar þeirrar baráttu kom stofnun héraðsskólanna, og verður ekki annað
sagt en að á skólavettvanginum hafi miklir sigrar unnizt í baráttu landsbyggðarinnar
fyrir tilveru sinni. Samt eru allar æðstu menntastofnanir þjóðarinnar eingöngu í
höfuðborginni. Um það atriði verður ekki frekar rætt hér.

Kirkjan hefur sem þjóðfélagsstofnun haldið velli um aldirnar, þótt aðstaða hennar
sé-nú öll önnur en áður var til áhrifa í þjóðfélaginu og úrvals á mönnum til starfa
í hennar þágu.

En dreifbýlið hefur ekki enn eignazt neinar fræðastofnanir í stað klaustranna.
Þrátt fyrir niðurlagningu þeirra hélt þjóðin áfram að muna löngu liðna atburði og
skapa í hugarheimum sögur og ljóð og ævintýr, og við grútartýrur og kertaljós,
með kalda fingur, færði hún enn í letur fornar sagnir og nýjar, bjó til bækur og
afritaði skjöl og bækur.

Næsta áfallið, sem henti uppskeru þessarar viðleitni, var hungur og hallæri og



óhæfur húsakostur, en að lokum of mikill áhugi útlendinga fyrir bókunum, stundum
ef til vill fyrst og fremst sem sjaldgæfum munum, en þó einnig vegna fræðanna,
sem þær höfðu að geyma. Við flutning úr landi glataðist mikið af þessum fróðleik,
svo sem oft hefur verið rakið, nokkuð fórst Í brunum eða týndist á annan hátt.
Er nú barizt fyrir því að fá leifarnar heim til varðveizlu í Reykjavík.

Þrátt fyrir mikið tjón, sem stafaði af þessum hrakningum, hefur þvi verið
haldið fram, að um mikla björgunarstarfsemi hafi verið að ræða, því að húsakynni
hafi verið orðin svo léleg í landinu og skort hafi áhuga fyrir varðveizlu þessa fróð-
leiks og bókmennta.

Aldrei verður úr því skorið, hvort utanför handritanna hafi verið lán eða ólán
fyrir íslenzk fræði. Hitt tel ég vafalaust, að það var ólán, að aldrei skyldi vera af
stjórnvalda hendi hlynnt að þessum fræðabrunni í heimalandinu.

Þar sem dönskum og Íslenzkum fræðimönnum var ljóst orðið gildi þessara bók-
mennta, átti að sjálfsögðu að byggja yfir skjalasöfnin á biskupssetrunum Hólum
og Skálholti, þar sem skólarnir voru, launa fræðimenn til að rannsaka þau, vinna
úr þeim og búa til prentunar. Jafnframt hefði átt að kappkosta að kynna náms-
mönnum menningarverðmæti þessara gömlu heimilda, og síðan hefðu þeir hvatt
þjóðina til að ávaxta þann menningarsjóð sem bezt.

Þetta eru glötuð tækifæri. En til þess eru vítin að varast þau. Enn standa
opin skörð, þar sem fræðasöfn klaustranna voru fyrr á öldum. Enn heldur þjóðin
áfram að skapa hugsmíðar og færa þær í letur. Enn eru gömul skjöl að fúna og
farast í eldi og gömul menningarverðmæti frá atvinnusviðinu að gleymast og glatast.

Stofnun þjóðminjasafns og þjóðskjalasafns voru björgunarspor í rétta átt, en
fleiri stór spor þarf að stiga á þeim vettvangi.

Héraðsskjala- og byggðasöfnin eru í fæðingu, en þau eru enn lítils megnug,
Kapp þarf að leggja á að efla þau, og fer vel á, að ríki og héruð hafi samvinnu um
það. Er nú aðstaða til þess orðin góð, þar sem hægt er að kaupa smámyndaræmur
(mikrof'ilmur) af skjalasöfnum og ljósprentaðar útgáfur af ýmsum fornum bókum.

Héraðsskjalasöfnin hafa þegar tekið við ýmsum gömlum opinberum skjölum
og bókum og taka við því framvegis. Almenningur varðveitir margs konar ritaðan
alþýðufróðleik, sem söfnunum mun áskotnast smátt og smátt, en strax þarf að rann-
saka, hvað af því tagi er þegar fáanlegt.

Þjóðminjasafnið varðveitir allmikið af fornum munum, sem það getur sér að
meinalausu afhent viðkomandi byggðasöfnum, þegar þau öðlast hæf húsakynni og
hætta að láta sér nægja gömlu torfbæina, sem uppbúnir á sinn rétta hátt eiga aðeins
að vera einn gripur í fórum byggðasafnsins. Byggðasöfnin eiga smátt og smátt að
verða lista- og menningarsögusöfn héraðanna.

Þar sem í sama héraði eru bæði skjalasafn og byggðasafn, gæti sami maður
veitt þeim báðum forstöðu í byrjun. Ætti hann að vera lærður í fornfræði, sögu
Islands eða íslenzkri tungu og hafa lokið háskólaprófi í þeim fræðum. Hann gæti
einnig verið bókavörður héraðsins. Væri heppilegt, að hann hefði sér til aðstoðar
launaða stúdenta, sem leggja vildu stund á þau fræði, sem söfnin varðveittu, og
gætu þeir búið sig þar að nokkru undir háskólapróf jafnframt starfi við safnið.

Söfnin gætu þannig vaxið upp í að verða fræðslu- og vísindastofnanir fyrir
lærða og leika og orðið arftakar fræðslusetra klaustranna.

Húsavík, 1. október 1962.

Jóhann Skaptason.


